Thema: Y Rhyfel Byd Cyntaf / Gallipoli
Stori un milwr (Gallipoli a’r Aifft,1915)
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth.

Sleid 1: Teitl – Y Rhyfel Byd Cyntaf

Am y bedair (dair, ddwy ayyb) mlynedd nesaf byddwn yn cofio am y Rhyfel Byd Cyntaf. Weithiau mae’n anodd dychmygu sut fywyd oedd pobl yn fyw tua canrif yn ôl. Un ffordd o ddod â’r gorffennol yn fyw ydy ei gysylltu â’r presennol. 
Sleid 2: Llun o Delyth Cairns

Dyma lun o Mrs.Delyth Cairns. Mae hi’n byw yn ardal Abertawe ac mae hi’n fam ac yn fam-gu (nain). O’i blaen yn y llun mae Beibl a medalau ei thad-cu, Alfred Harris a fuodd yn ymladd yn y Rhyfel Byd Cyntaf. Mae Delyth yn cofio ei thad-cu (thaid) yn iawn, felly mae ganddi ddolen gyswllt agos hefo’r Rhyfel Byd Cyntaf.  

Sleid 3: Beibl Alfred

Dyma sydd wedi ei ysgrifennu tu mewn i Feibl Alfred ar y sgrin, “Presented by the Blaenffos Sunday School to Alfred Harries on his departure to join the army, signed by Aaron Morgan, Pastor January 2nd 1915. Fight the good fight of faith, 1 Timothy, 6, verse 12”. Mae’n amlwg bod yr eglwys eisiau i Alfred wneud ei orau fel milwr, ond hefyd eu bod eisiau iddo feddwl am bethau Cristnogol ac am ffydd tra’n wynebau realiti dychrynllyd rhyfel.
Sleid 4: Map o Ewrop 1914

Roedd Ewrop yn lle gwahanol iawn yn 1914.  Roedd dwy ymerodraeth fawr yn bodoli, sef Ymerodraeth Awstria- Hwngari a’r Ymerodraeth Ottoman, sef gwlad Twrci heddiw. Wedi i’r Rhyfel Byd ddechrau aeth degau o filoedd o ddynion o Gymru i ymladd nid yn unig yn Ffrainc a gwlad Belg ond yn y Dwyrain Canol a Thwrci. 

Roedd byddin Prydain yn fach o’i chymharu â byddin yr Almaen ac roedd rhaid cael ymgyrch bropaganda er mwyn sicrhau bod digon o ddynion yn ‘listio’, sef ymuno, yn y fyddin. Roedd posteri ym mhob man yn dweud mai dyletswydd pob dyn oedd brwydro er mwyn cadw eu gwald a’u teuluoedd yn ddiogel rhag y gelyn.  
Sleid 5: Alfred Harris 

Sleid 6* Alfred Harris a’i deulu
Atebodd Alfred Harris, tad-cu (taid) Delyth yr alwad. Ganwyd ef yn Llundain yn 1886, doedd o ddim yn adnabod ei rieni ac roedd yn blentyn tlawd iawn. Symudodd i fyw i Gymru i chwilio am fywyd gwell. Dechreuodd weithio ym mhwll glo Abergorki yn y Rhondda, ac wedyn symudodd  i weithio ar ffermydd yn Sir Benfro, yn ardal Blaenffos.   Priododd Alfred* ei wraig Sarah ym Mlaenffos, ac roedd ganddo lysfab o’r enw Islwyn, sef tad Delyth. Erbyn cychwyn y Rhyfel roedd Alfred tua 28 mlwydd oed.
Sleid 7: Llun o Fae Suvla heddiw
Ymunodd Alfred yn y fyddin yn Aberteifi ar 12fed o Ragfyr 1914. Ar ôl cyfnod byr o hyfforddiant hwyliodd Alfred gyda’i Regiment i Gallipoli, yng ngwlad Twrci a glanio yno ym Mae (Bay) Suvla ar 9fed o Awst 1915. 
Sleid 8: Milwyr Twrci
Roedd y brwydro yn Gallipoli yn ffyrnig. Roedd milwyr Twrci yn meddiannu’r tir uchel ac fe laddwyd ac anafwyd dros ddau gan mil (two hundred thousand) o filwyr Prydain a’i hymerodraeth, Awstralia, Seland Newydd a Thwrci.
Sleid 9: Yr Aquitania 
Sleid 10*: Alfred a milwyr eraill tu allan i’r ysbyty ym Mhrydain.
Llai nag wythnos ar ôl glanio anafwyd Alfred yn y brwydro, fe’i saethwyd yn ei law, ac aeth yn ôl i Brydain ar y llong ysbyty ‘Aquitania’ er mwyn cael gwella.  * Roedd y milwyr oedd wedi goroesi’r brwydro yn cael cyfnod mewn ysbyty i wella cyn cael eu gyrru’n ôl i ymladd.
Sleid 11: Ymadael (Faciweitio) o Sulva 

Roedd Alfred yn ôl yn Nhwrci erbyn 14eg o Dachwedd 1915, ac ar ôl mis o frwydro caled, ymadawodd y milwyr ym Mis Rhagfyr 1915. Methiant dychrynllyd fu’r brwydro yn Gallipoli i fyddinoedd Prydain a’i chefnogwyr o Awstralia, Seland Newydd a Ffrainc.

Sleid 12: Alfred a’i ffrindiau yn yr Aifft
Aeth Alfred a’i regiment i’r Aifft, ac ar ôl hynny yn ôl i Brydain.

Sleid 13: Medalau Alfred
Derbyniodd Alfred sawl medal am ei ran yn y Rhyfel Byd Cyntaf. Hefyd, fel rydyn ni wedi gweld, derbyniodd Feibl gan ei gapel. Mae’r Beibl yn dysgu y dylen ni wneud ein gorau glas i fyw mewn heddwch a phawb. Mae’r Beibl yn ein dysgu ni i garu ein gelynion ac i weddïo dros y rhai sy’n gwneud bywyd yn anodd i ni. Mae’r Beibl sy’n perthyn i Alfred yn dweud, “Fight the good fight of faith”. Math arall o frwydr yw hon, nid un sy’n gofyn am ladd corfforol. Mae Cristnogion ar draws y byd, yn enwedig mewn gwledydd fel Sudan, Nigeria, Iraq a Syria o dan fygythiad bob dydd. Mae nhw’n gorfod brwydo i gadw eu ffydd yn fyw ac i aros yn ffyddlon i’r hyn mae’r Beibl yn ddysgu.  
Sleid 14: Yr adnodau isod
Dyma sut mae ‘Fight the good fight of faith’, wedi ei gyfieithu i Gymraeg modern beibl.(dot)net

Mae’r bywyd Cristnogol fel gornest yn y mabolgampau, a rhaid i ti ymdrechu i ennill. Bywyd tragwyddol ydy'r wobr. (1 Timotheus 6:12)

Wrth ddiolch am y dynion fel Alfred a ddaeth yn ôl yn fyw o’r rhyfel, ac wrth gofio am aberth y dynion yn Nhwrci a Ffrainc  a gwlad Belg a’r holl lefydd eraill y bu ymladd yn ystod y Ryfel Byd Cyntaf, gadewch i ni gofio mai dewis olaf y dylai rhyfel fod, a bod yr Beibl yn ein herio i garu ein gelynion. 
· Gweddïwn: Ein Tad, Rydyn ni’n diolch am yr holl ddynion dewr a listiodd yn y fyddin er mwyn cadw ein gwlad ni yn ddiogel rhag y gelyn. Rydyn ni’n diolch am eu haberth yn ymladd er mwyn i ni gael bod yn rhydd. Rydyn ni’n cofio am y miliynau a gollodd eu bywydau mewn cyfnod mor fyr rhwng 1914 ac 1918, ac eto yn ystod yr Ail Ryfel Byd. Helpa ni i fod yn ddoeth gan mai ni yw’r genhedlaeth nesaf fydd yn gwneud y penderfyniadau ynglŷn â rhyfel. Helpa ni i osgoi rhyfel ac i geisio byw mewn heddwch fel sy’n cael ei ddysgu yn y Beibl. Amen. 

